
UUM ONLINE: Karnival Varsiti IMT-GT 2017 melabuhkan tirainya dengan menyaksikan Universiti 
Utara Malaysia (UUM) berjaya mengungguli anugerah The Best Cultural Academic Presentation 
melalui pembentangan kajian mengenai Tarian Cik Siti Wau Bulan di Universitas Negeri Medan 
(UNIMED) pada 10 Ogos lalu. 
 
Anugerah ini dinobatkan kepada persembahan pembentangan terbaik dengan mengambil kira semua 
aspek termasuk kertas kajian, dokumentasi, metodologi, komitmen dalam kumpulan, latihan dan 
disiplin. 
 
Pengarah Pusat Budaya dan Seni (PBS) Huzaidy Hussain berkata pembentangan selama 10 minit itu 
berjaya menarik perhatian semua universiti yang menyertainya sekali gus berjaya meningkatkan rasa 
cinta terhadap budaya seni tarian tradisional, terutamanya tarian Cik Siti Wau Bulan. 
 
“Melalui pembentangan akademik ini mahasiswa dapat mempamerkan keaslian tarian Cik Siti Wau 
Bulan di samping memberi peluang kepada mahasiswa untuk menonjolkan bakat mereka dalam 
bidang tersebut,” jelasnya. 
 
Kejayaan itu juga adalah hasil sokongan padu daripada semua pihak terutama Timbalan Naib 
Canselor (Hal Ehwal Pelajar dan Alumni), Prof Dr Abdul Malek Abdul Karim yang sentiasa 
memberikan semangat kepada PBS dalam menggerakkan aktiviti kebudayaan di UUM. 
 
Kejayaan kumpulan kebudayaan UUM yang diwakili oleh 16 mahasiswa itu juga menjadi peransang 
untuk terus maju ke hadapan di samping mengharumkan nama UUM di persada antarabangsa. 

